
3/2025
14 Februarie 2025

Liewe GSDP-gemeenskap

Baie word in die media gedeel oor Trump se radikale uitsprake. Volg mens die wêreldnuus dan lyk dit ook

nie rooskleurig nie. Daagliks word berig oor wat in Israel en Gasa, Oekraine en verskeie Afrikalande gebeur. 

In ons eie land is daar ook omstrede dinge, BELA-, Grond-Onteieningswet en die omstrede NGV. Ons

plaaslike regerings laat ook veel te wense oor. 

In ons eie persoonlike lewens word ons dikwels deur siekte, ongelukke, werkloosheid, dood en ander

teëspoed getref. Ja, die afgelope week het ‘n leerling en ekself ook ter nouer dood ontkom tydens ‘n erge

motorongeluk. 

Hoekom gebeur al hierdie dinge, hoekom is die wêreld in die toestand waarin hy is? Is dit uniek en iets van

hierdie tyd, of kom dit al 'n lang pad? Ek is seker dat ons baie dikwels met hierdie vrae worstel. 

Ons weet dat die mens met verkeerde keuses dit wat God vir die mens so mooi in die Paradys bedoel het,

vernietig het. Swaarkry en slegte dinge was van die begin af die gevolg van hierdie verkeerde keuse. Die

koms van Jesus het ons verlos van hierdie sondeband. Hy het die weg na saligheid vir ons gebaan, maar nie

die gevolg van die sondeval weggeneem nie. Die effek van die sonde sal op aarde altyd 'n probleem bly.

Slegte goed gebeur met goeie mense. Die Here bring dit ook soms oor ons pad om ons te louter, ander kere

laat Hy dit net toe. Die boek Job vertel hiervan. Die Bybel praat meer van God se beskerming IN swáár tye,

as dat God ons beskerm TEEN swaar tye. 

Wat moet ons reaksie wees op swaar tye?

• Roep die Here aan in gebed.

• Vertrou op die Here. Niks is buite Sy beheer nie. Hy regeer.

• Weet dat die Here Jesus vir jou lief is. 

• Weet dat jy iets gaan leer oor God se wil. Ps. 119 : 71 - "Dit is vir my goed dat ek swaar gekry het, want

daardeur het ek U voorskrifte geleer". 

• Weet dat dit begrens is. Jes. 60 : 20 - "Die Here sal vir jou 'n ewige lig wees, jou dae van smart is verby." 

• Laat toe dat jou karakter gevorm word. Rom. 5 : 3 - " ons roem ook in die verdrukkinge, omdat ons weet

dat die verdrukking lydsaamheid werk, en die lydsaamheid beproefdheid en die beproefdheid hoop; en die

hoop beskaam nie...”

• Volhard. Jakobus sê as beproewinge oor ons kom laat dit ons volhard in die geloof. 

• Dit leer ons van ‘n gemeenskap van gelowiges wat ons omring met gebede, liefde en meelewing.

• Dit leer om ons te getuig van God se goedheid te midde van swaarkry. Al sou die vyeboom nie bot nie,

nogtans sal ek jubel.

Die afgelope week kon Jesca in graad 8 en ek getuig van God se bewarende hand, van ‘n gemeenskap se

meelewe en voorbidding en van die liefde van medegelowiges. Laat ons mekaar in tye wanneer teëspoed

ons tref, in geloof vashou. 

                                                                                     Vriendelike groete

15/02: ICO Atletiek Pietersburg

20/02: HS Toetsreeks begin

18/02: LS Jukskei-oefening begin

19/02: HS Jukskei-oefening begin 

20/02: KS Kuieraand 

21/02: Internasionale

Moedertaaldag 

25/02: Gr.4-studiekursus

25/02: Gr.4-ouers: Terugvoersessie

om 18:00 

25/02: HS Tafeltennis-oefening

begin 

25 - 26/02: Netbal ligaproewe 0/12

en 0/13

26/02: LS Skaak begin 

27/02: HS Netbal DP vs HTS John

Vorster (vriendskaplik)

28/02: Warmbad-uitstappie



Kleuterskool



Laerskool

Ons wens alle laer- en kleuterskool
Dirkies wat aan die ICO
atletiekbyeenkoms by HTS Tom Naude
in Pietersburg deelneem baie sterkte
toe. Ons wens julle sowel as die
personeel ‘n veilige reis en ‘n heerlike
byeenkoms toe.

Die volgende inligting is belangrik: 

• Beamptes moet asb. om 7:00
aanmeld.

• Atlete meld 7:15 aan op pawiljoen en
bly daar tot na die opening – Juf. Lara
en juf. Arina sal julle kaartjies vir julle
daar gee.

• Ons neem in Dirkies-atletiekdrag deel.
Atlete mag 'n donkerblou "ski-pant"
onder hulle seilbroekies aantrek. As jou
item klaar is, moet jy asb. dadelik weer
jou seilbroek aantrek (Moenie rondloop
in jou ski-pant nie).

• Ouers/beamptes dra sover moontlik
blou ondersteunershemde of 'n
donkerblou hemp.

• Atlete moet asb. terug beweeg na die
pawiljoen na elke item en daar bly tot
juf. Arina julle na die volgende item
neem. Anders gaan julle items mis.

• 5-jariges en jonger neem informeel
deel. Kyk asb. op die program na hulle
tye.



Interne redenaars

Op Maandag, 10 Februarie het ons laer- en kleuterskool Dirkies ‘n interne
redenaarskompetisie gehad. Die beoordelaars was verstom oor die
dapperheid van selfs 5-jarige Dirkies. Hulle het almal hulle woord kom spreek.
Oortuigende, beredeneerde toesprake is gelewer en die gehoor is
aangespreek en in die oë gekyk.

Dankie aan alle deelnemers. Ons laat weet jul wie aan rondte twee van die
ATKV- redenaars gaan deelneem. Ons daag almal uit om volgende jaar weer
op te daag en hierdie mooi geleentheid te benut. Almal moet iewers in hul
lewe as Christen hul woord gestand doen en die waarheid kan verdedig. Kom
oefen sommer as jongeling jou oorredingsvaardighede. Sien julle volgende
jaar.

Toetsreeks gr.4 - 7 

Toetsrooster en afbakenings is
reeds vir die leerlinge uitgedeel. Kyk
gerus op die klasgroepe, indien julle
onseker is.





Konsert
Die hoërskool is opgewonde om 2025 se konsertbedrywighede amptelik hierdie Vrydag, 14 Februarie, af te skop. My hartjie my
liefie, Afrikaanse raak weg! is geskryf deur mnr. Wiku van Rooyen en sy vrou Marina, om die 100ste bestaansjaar van Afrikaans te
herdenk. Die konsert sal uit ’n kombinasie van tonele en dans-items bestaan.

Oudisies vir rolle in die konsert is gehou, en soos volg toegeken. Baie geluk aan die volgende leerders: 

• Prins Dirk: Marius Visser
• Afrikaansie: Anli Buys
• Verteller: Elrike Buys
• Hofnar: Aniek Moes
• Koningin: Danika Venter
• Barend die Arend: Jocobus Pohl
• Queen Social: Alisha Drijfhout
• Boodskapper: Jannes Enslin

• Ander karakters: Shelanti Kotze, Jolene Botma, Theophilus Mnisi, Jonathan Botma, TC Heikens, Heinrich Goodey, Anrika Schuring,
Tirsa Drijfhout, Marike Diedericks, Leon Jordaan, Henro vd Linden, Amalia Drijfhout, Hilga Bunk, Thinus de Jong, Ariana Snyman. 

Oefeninge vind meestal Vrydae op  die hoërskoolterrein van 13:15-15:00 plaas. ’n Volledige lys van oefendatums sowel as
benodigdhede vir die konsert is reeds aan ouers gekommunikeer. 

Ons wil graag versoek dat leerlinge sover moontlik al die oefeninge sal bywoon. Indien u kind nie 'n oefening kan bywoon nie,
versoek ons dat die ouers verskoning maak by die betrokke voogonderwysers. 

Ons sien baie uit om DV die 8ste en 9de Augustus die eindproduk te vertoon!

Hoërskool
Toetsreeks

Toetsreeks begin op Donderdag, 20 Februarie. Die toetsrooster is reeds aan
leerlinge uitgedeel, en is ook op die skool se webtuiste beskikbaar.

Wiskunde Olimpiade

 13 Maart 2025 om 14:00-15:00 in G2 

Skryf in by jou Wiskunde juffrou voor
18 Feb.

Betaal R50 voor 18 Feb. m.b.v.
Snapscan, D6 of in die skool se
rekening met verwysing familiekode +
WISK Olimpiade.



Warmbad

Ons jaarlikse uitstappie na
Warmbad Forever Resort

vind DV op Vrydag 28
Februarie plaas. Leerlinge
het reeds briewe hieroor

ontvang. Stuur asseblief alle
vrywaringsvorms so gou
moontlik terug skool toe.

Senior Afrikaanse Olimpiade 2025 

Op die taalfront raak ons nou goed besig! Drie
graad 10 Dirkies en een graad 12 leerling het
ingeskryf vir die Afrikaanse  Olimpiade vir
seniors wat DV 13 – 15 Mei sal plaasvind. 

Ons is opgewonde om te sien hoe julle met die
aanlynvraestel gaan vaar!

Dames- en dogtersaand

Die Hoërskool se dames- en dogtersaand
vind plaas op DV Donderdag 13 Maart 2025.
Ons nooi alle mammas en dogters van die
hoërskool uit om die geleentheid by te woon. 

Dis 'n heerlike aand van geestelike toerusting
vanuit die Woord, saamkuier, verrassings en
bederf. Ons spreker is 'n
voorkomskonsultant wat ons meer gaan
vertel oor mooi aantrek en algemene
voorkoms.

 Ons benodig ook dogters om as gasvroue op
te tree. Meer inligting hieroor is by juf. Anine
beskikbaar. Om jul plekke te bespreek,
voltooi die Google-vorm wat op die HS-
ouergroep geplaas is.

                        ATKV - Redenaars 

Opskud almal wat aan die ATKV-Redenaars 2025
 wil deelneem! So ver is daar nog net vyf inskrywings. 
Alle gelde moet voor 21 Februarie inbetaal wees. 

Verlede jaar het slegs een hoërskoolleerling deelgeneem. Kom ons kyk of daar nog ’n paar redenaars
is wat kan inskryf sodat ons by tien deelnemers kan uitkom.



Jungle Book

Die uitstappie na Monte Casino was weereens ’n onvergeetlike ervaring! Die 42 leerlinge en vier
onderwysers het die opvoering van Jungle Book baie geniet. Ons sitplekke was sommer lekker
voor in die teater en ons kon die fynste nuanses van die voortreflike toneelspel waarneem. 

Die sang en danse van die vyf toneelspelers het die eienskappe van die verskillende diere
uitmuntend uitgebeeld. Dit was werklik ’n kreatiewe meesterstuk! 

Ons waardeer dit ook geweldig baie dat die teater spesiaal ’n ekstra vertoning in die middag
gereël het sodat ons ook kon gaan.



Jukskei

Die voorseisoen-oefening begin Dinsdag, 18 Februarie vir die laerskool en Woensdag, 19
Februarie vir die hoërskool. Hierdie is slegs oefeninge om vaardighede te verbeter en in te oefen
en gaan nie die spanne bepaal nie. Dit is nie verpligte oefening nie – almal is welkom. 

Oefening:  

Dinsdae: 
Gr. 1-2 na skool tot 13:30
Gr.3-7 na skool tot 14:00

Woensdae:
Hoërskool na skool tot 15:00

Rugby
Daar is nog geleentheid om betrokke
te raak by die rugby. Kontak Janine
vir meer inligting. 

Tafeltennis
Oefening begin Dinsdag, 25 Februarie
om 14:00-15:00.  

Netbal
‘n Vriendskaplike wedstryd vind
Donderdag, 27 Februaire 2025 teen
HTS John Vorster plaas. 

Kom ondersteun ons netbalspanne
asseblief. Selfs Barend het laat weet
hy gaan daar wees!










